
నలకూరనాథున కప్రాకృతాక్షు 

లిలలోన వెలయంగ నిప్పించి యంత 

నలకూరనాథుని యాత్మజువంశ 

తిలకు శ్రీభట్టరుఁ దిర మొందుప్రేమఁ 

దోకొని రంగనాథుని భజియింపఁ

జేకొన్నభక్తి నీ శ్రీరంగనాథుఁ 

డాకూరనాథునియాత్మసంభవుని

గైకొని నిజపుత్త్రుఁ గావించుకొనియె 

నంతట రామానుజార్యశేఖరుఁడు 

సంతసింపుచు నివాసమున కేతెంచి 

యమదండదండనం బైన త్రిదండ 

మమలవేదత్రయం బన నొప్పుమిగుల 

మలయక యుభయమీమాంసానురాగ 

ములు తమ్ము మిగులఁ బ్రేముడిఁ జుట్టినట్లు 

మలయుచు భూషాయమానకాషాయ 

ములు కటితటి శిరములఁ జెన్నుమీఱ 

గాత్రంబుమీఁద సంకలితసద్బ్రహ్మ 

సూత్రమౌ నలబ్రహ్మసూత్రంబు మెఱయ 

హరిజయస్తంభంబు లందుఁ దన్ముద్ర 

లిరవొందఁ బెట్టిన యింపు దీపింప

